
TӘDQİQATIN ÜMUMİ SӘCİYYӘSİ 
 

Mövzunun aktuallığı. XX әsrdә Türkiyәdǝ vә Azәrbaycanda 
әdәbiyyat özünәmәxsus inkişaf mәrhәlәsinә qәdәm qoymuşdur. Bu, 
әdәbiyyatın digәr janrları ilә müqayisәdә tarixi roman janrında daha 
qabarıq şǝkildǝ özünü göstәrmişdir. Belǝ ki, hǝr iki ölkәnin ǝdǝbiyyat 
nümayǝndǝlǝri dövrün ictimai-siyasi, mǝdǝni-mǝnǝvi problemlәrinin 
mәnşәyini vǝ onların hәlli yollarını, mǝhz tarixdә axtarmağa meyl etmişlәr. 
Türkiyә vә Azәrbaycan әdәbiyyatında tarixi roman janrında yazılmış 
әsәrlәrin indiyәdәk müqayisәli şәkildә tәhlil olunmaması tәqdim etdiyimiz 
dissertasiya işinin hәm Türkiyә, hәm dә Azәrbaycan әdәbiyyatşünaslığında 
aktuallığını şәrtlәndirәn başlıca amillәrdәndir. Dissertasiya Türkiyә vә 
Azәrbaycan tarixi romanlarının özünәmәxsusluğunun öyrәnilmәsinә, janrın 
yaranma vә inkişaf yolunun oxşar, fәrqli cәhәtlәrinin üzә çıxarılmasına 
xidmәt edir. Türkiyә vә Azәrbaycana aid tarixi roman janrı nümunәlәrinin 
küll halında bu cür müqayisәli şәkildә tәhlil edilmәsi eyni etno-genetik vә 
bәdii-estetik mәnbәlәrdәn qidalanan iki әdәbiyyatın bir-birinә olan 
yaxınlığını ortaya qoymuşdur. Eyni zamanda, hәr iki ölkәdә tarixi romanın 
vә milli nәsrin inkişafındakı rolunu aydınlaşdırmışdır. Ayrıca tarixi 
romanın bu şәkildә araşdırılması Türkiyә vә Azәrbaycanda müasir 
yazıçıların yaradıcılıqlarının daha dǝrindǝn öyrәnilmәsinә dә imkan 
yaratmışdır. 

Son otuz ilә yaxın zaman bir kәsiyindә Azәrbaycanda baş verәn 
ictimai-siyasi hadisәlәr XX әsrin әvvәllәrindә Türkiyәdә olan vәziyyәtlә 
oxşardır. Belә ki, o dövrdә beynәlxalq qüvvәlәrin tәzyiqi altında Osmanlı 
imperiyası çökmüşdür. Müstәqil Türkiyә Cümhuriyyәtinin yaranması 
yolunda daxili vә xarici problemlǝr qarşıya çıxmış, digәr ölkәlәrin hәrbi 
müdaxilәsi nәticәsindә, Türkiyә müstәqil dövlәt kimi yer üzündәn silinmәk 
tәhlükәsi ilә üzlәşmişdir. Bu tәhlükә qarşısında türk millәtindә 
vәtәnpәrvәrlik, milli tәәssübkeşlik hisslәri hәdsiz dәrәcәdә yüksәlmiş vә 
bütün bunlar әdәbi-bәdii sahәdә öz әksini tapmışdır. 1980-ci illәrdәn 
etibarәn Azәrbaycanda isә azadlıq mübarizәsi daha da güclәnmiş, nәhayәt 
Azәrbaycan 1991-ci ildә müstәqillik әldә etmişdir. Lakin hәmin dövrdә 
qarşıya çıxan әngәllәr, xarici intervensiya, daxili siyasi proseslәr 
nәticәsindә әzәli Azәrbaycan torpaqları işğal edilmiş vә Azәrbaycan 
bölünmәk tәhlükәsi qarşısında qalmışdır. Mәhz bu zaman xalqda 
vәtәnpәrvәrlik hisslәrinin coşması, qeyd olunanların әdәbi-bәdii fikirdә öz 
әksini tapması XX әsrin әvvәllәrindә Türkiyәdә olan vәziyyәti xatırladır. 

Bu baxımdan hәm Türkiyәdә keçid dövrü sayılan XX ǝsrin 30 - 40-
cı illәrindә  tarixi roman janrında әsәrlәr yazan Samiha Ayverdinin, hǝm dǝ 
Azәrbaycan әdәbiyyatında keçid dövrü hesab edilǝn XX әsrin 70-ci 
illәrindәn son on ilә qәdәr olan müddәtdә tarixi romanları ilә mәşhurlaşan 
Әzizә Cәfәrzadәnin yaradıcılığının tәhlil edilmәsi vә gәlәcǝk nәsillәrә 
çatdırılması hǝr iki ölkә ǝdǝbiyyatşünaslığının aktual problemlәrindәndir. 

S.Ayverdi vә Ә.Cәfәrzadә öz romanlarında xalqın ictimai-siyasi 
problemlәrinin sәbәblәrini tarix kontekstindә araşdırmış, müxtәlif әdәbi-
bәdii tәhlillәr apardıqdan sonra, onların hәlli yollarını ortaya qoymuşlar. 
S.Ayverdi vә Ә.Cәfәrzadәnin vәtәnsevәrlik mövzusunda yazdığı, vәtәnin 
vә millәtin birliyini tәrәnnüm edәn әsәrlәrinin mәna vǝ mahiyyәtinin tәdqiq 
edilmәsi 20 % Azәrbaycan torpaqlarının işğal edildiyi bir zamanda böyük 
aktuallıq kәsb edәn mәsәlәlәrdәndir.  

S.Ayverdi vә Ә.Cәfәrzadә tәkcә vәtәn taleyini deyil, bütün Şәrq 
ölkәlәrinin inkişaf baxımından geridә qalmasının sәbәblәri üzәrindә 
düşünmüş vә gәldiklәri nәticәlәri әsәrlәrindә әks etdirmişlәr. Fәrqli 
ölkәlәrdә vә siyasi sistemlәrdә yaşamalarına baxmayaraq, hәr iki yazıçı 
belә vәziyyәtin әn başlıca sәbәbini Şәrqin elm vә texnika cәhәtdәn yüksәk 
inkişaf edәn Qәrb dövlәtlәrinә sadәcә seyrçi qalması ilә әlaqәlәndirmişlәr. 
Bundan başqa, bәzi kütlә vә fәrdlǝrin maraqlarını cәmiyyәtin önündә 
tutması da Şәrqin geri qalmasının mühüm bir sәbәbi olmuşdur. Mәsәlәn, 
hǝr iki müǝllif romanlarında cǝmiyyǝtin hazırlığını tǝmin edǝn әn mühüm 
faktorun din olduğunu vurğuladıqdan sonra dindәn öz mәnfәәtlәri üçün 
istifadә edәn vә dini tәәsübkәşlik halına gәtirәn insanlara әsәrlәrindә xüsusi 
yer vermişlәr. Bu baxımdan, çağdaş Türkiyә, Azәrbaycan vǝ bütövlükdә 
İslam dünyası gerçǝkliyi nәzәrdǝn keçirildikdә dissertasiyanın aktuallığı 
daha çox göz önünә gәlir. 

Tәdqiqatın obyekti vǝ predmeti. Dissertasiyanın obyektini 
Türkiyә vә Azәrbaycan әdәbiyyatında Samiha Ayverdi vǝ Әzizǝ 
Cǝfǝrzadǝnin tarixi romanları tәşkil edir. Müәllif Samiha Ayverdi vǝ Әzizǝ 
Cǝfǝrzadǝnin tarixi romanlarını araşdırarkәn Türkiyәdә tarixi roman 
janrının tǝşǝkkül etdiyi “Tәnzimat” dövründǝn etibarәn “Sәrvǝti-fünun”, 
“Milli әdәbiyyat”, vә “Cümhuriyyәt dövrü”ndǝ qәlәmә alınmış әsәrlәrlә 
Azәrbaycanda “Sovet dövrü”, “1960-cı illǝr nәsri”, “Müstǝqillik dövrü” 
Azәrbaycan әdǝbiyyatını müqayisәli şәkildә tәdqiq etmiş, mülahizǝlǝr irǝli 
sürmüşdür.  

Tǝdqiqat işinin predmetini Samiha Ayverdi vǝ Әzizǝ Cǝfǝrzadǝnin 
tarixi romanlarının oxşar vǝ fǝrqli mǝqamlarının araşdırılıb ortaya 
çıxarılması tǝşkil etmişdir. 

Mövzunun tәdqiq tarixi. İstǝr Azәrbaycan, istǝrsǝ dә Türkiyәdә 
tarixi roman janrı ilǝ bağlı çoxsaylı araşdırmalar aparılmışdır. Mǝsǝlǝn, 
Azәrbaycan әdәbiyyatşünaslığında bu mövzuda Yavuz Axundlunun 
“Azәrbaycan sovet tarixi romanı”, “Tarix vә roman”, “Tarixi roman yeni 
mәrhәlәdә” vә “Әdәbi yaddaşdan sǝhifәlәr”, “Azәrbaycan tarixi romanı: 
mәrhәlәlәr, problemlәr (1930-2000)” adlı monoqrafiyalarında Azәrbaycan 
әdәbiyyatında yaranmış tarixi romanların, tarixi roman nәzәriyyәlәrinin 
tәdqiqinǝ vә tәhlilinә yer verilmişdir. Tәnqidçi Akif Hüseynovun “Nәsr vә 
zaman”, “Müxtәlifliyin birliyi” adlı monoqrafiyalarında isә tarixi romanlar 
bir qәdәr fәrqli, daha dәrindәn tәhlil edilmişdir. Bundan başqa B.Nәbiyev, 
Q.Xәlilov, Y.Qarayev, T.Hüseynoğlu, B.Abdullayev, V.Quliyev, 
H.Әnvәroğlu, T.Әlişanoğlu, N.Tağısoy, T.Salamoğlu, S.Şәrifova vә 
başqaları mәtbuatda tarixi roman janrında yazılmış әsәrlәrlә bağlı müxtәlif 
sәpkili mәqalәlәrlә çıxış etmiş, eyni zamanda, bu haqda müasir dövr 
nәsrinә hәsr olunmuş tәdqiqat әsәrlәrindә yeri gәldikcә fikir söylәmişlәr. 

Qeyd etdiklәrimizlә yanaşı, bu dissertasiyadan öncә nә 
Azәrbaycan, nә dә Türkiyә şәrqşünaslığında vә әdәbiyyatşünaslığında türk 
xalqlarına aid tarixi roman janrı nümunәlәrinin müqayisәli şәkildә tǝdqiq 
edәn hәr hansı bir ǝsǝr ortaya qoyulmamışdır. Eyni zamanda Azәrbaycan 
әdәbiyyatşünaslığında S.Ayverdi ilǝ bağlı da hǝr hansı köklü araşdırma 
aparılmamışdır. Yazıçının “İstanbul geceleri” әsәri Mәmmәd Aslan 
tәrәfindәn Azәrbaycan türkcәsinә uyğunlaşdırılmış vә 1993-cü ildә Bakıda 
nәşr edilmişdir. Ayverdi haqqında “Xalq cǝbhǝsi” qәzetindә Oktay 
Hacımusalı da “Türkiyәli yazar Samiha Ayverdi” adlı mәqalә dәrc 
etdirmişdir. Bununla yanaşı, Qafqaz Universitetinin Türk dili vә әdәbiyyatı 
kafedrasında Sevil Şıxǝliyeva 2003-cü ildә “Samiha Ayverdinin hәyatı vә 
әdәbi şәxsiyyәti” mövzusunda buraxılış işi, Mәleykә Mәmmәdova isә 
2009-cu ildә “Samiha Ayverdinin әsәrlәrinin tematik tәdqiqi” adlı magistr 
dissertasiyası yazmışlar. Bununla belә, adı çәkilәn elmi әsәrlәrin heç 
birindә S.Ayverdinin tarixi roman yaradıcılığı tәdqiqat obyektinә 
çevrilmәmişdir.  

Azәrbaycan әdәbiyyatşünaslığında Ә.Cәfәrzadә yaradıcılığı isә 
1940-cı illәrdәn tәdqiq edilmәyә başlanmışdır. Belǝ ki, Ә.Cәfәrzadәnin 
hǝlǝ 1948-ci ildǝ yazdığı, lakin “saray lirikasını tәrәnnüm etmәklә” 
günahlandırılıb yazıçının özünә bir nüsxәsi belә verilmәdәn yandırılan 

“Hekayәlәr” kitabının siqnal nüsxәsi haqqında Cәlal Mәmmәdov 
“Azәrbaycan gәnclәri” qǝzetindә “Әzizә Cәfәrzadә” adlı mәqalә dәrc 
etdirmiş, onun yaradıcılığını tәqdir etmişdir. Әdәbi fәaliyyәtinә müǝyyǝn 
qәdәr ara verәn yazıçının 1964-cü ildә çapdan çıxmış “Natәvan haqqında 
hekayәlәr ” kitabı hәlә o vaxtlar әdǝbi tәnqidin diqqәtini cәlb etmiş, 
haqqında mǝtbuatda müxtәlif resenziyalar dәrc olunmuşdur. Bu kontekstdǝ 
Bәylәr Mәmmәdovun vә Mәsud Әlioğlunun mǝqalǝlǝri müәllifin 
yaradıcılığının özünәmәxsus keyfiyyәtlәrini üzә çıxarmaq baxımından 
sǝmǝrǝli hesab edilmǝlidir. 

Ә.Cәfәrzadә yaradıcılığa erkәn başlasa da, onun әdәbi şöhrәti 
1972-ci ildәn sonra qǝlǝmǝ aldığı tarixi romanları ilә bağlıdır. Yazıçının 
tarixi roman janrında yazdığı әsәrlәrinin nәşri 2005-ci ilә qәdәr davam 
etmiş, Azǝrbaycan әdәbi prosesindә kifayǝt qǝdǝr әks-sәda doğurmuş, 
haqqında müxtәlif sәpkili yazılar dәrc olunmuşdur. Onun 1972-ci ildә çap 
etdirdiyi “Alәmdә sәsim var mәnim” ilk tarixi romanı Qulu Xәlilovun 
“Yeni tarixi roman” mәqalәsindǝ hәrtәrәfli tәhlil edilәrәk Azәrbaycan tarixi 
romanının uğuru kimi sәciyyәlәndirilmişdir. Ә.Cәfәrzadәnin tarixi 
romanları sonrakı dövrlәrdә yazıçılar, şairlǝr, tǝnqidçilǝr, jurnalistlǝr – 
R.Rza, Y.Axundov, A.Hüseynov, P.Xәlilov, Ş.Әliyeva, Ә.Әhmәdova, 
X.Әlimirzǝyev, V.Yusifli, M.Süleymanzadә vә başqaları tәrәfindәn 
araşdırılmışdır. 2001-ci ildә Ә.Cǝfǝrzadǝnin anadan olmasının 80 illiyi 
münasibǝti ilә bağlı müxtәlif sәpkili üç monoqrafiya nәşr olunmuşdur. İfrat 
Әliyevanın “El anası – Әzizә Cәfәrzadә”, Nüşabә Mәmmәdlinin “80 
budağın hәrәsindә bir yarpaq” vә Arif Zeynallının “Qüdrәtli sәnәtkar” 
әsәrlǝrindә yazıçının yaradıcılığı müxtǝlif yönlǝrdǝn tәdqiq edilmişdir. 
2005-ci ildә Asifә Әliyeva “Әzizә Cәfәrzadәnin bәdii yaradıcılığı” 
mövzusunda dissertasiya işini müdafiǝ etmişdir. Yazılan mǝqalǝlәrә, 
tәdqiqat әsәrlәrinә baxmayaraq, Ә.Cәfәrzadә yaradıcılığı hәlә dә 
fudamental obyektiv tǝhlil predmeti olmamışdır.  

Türkiyә әdәbiyyatşünaslığında da tarixi roman mövzusunda kifayәt 
qәdәr tәdqiqat işlәri aparılmışdır.  H.Argunşah, İ.T.Kırılmış, İ.Karaca, 
R.Topdәmir “Türk әdәbiyyatında tarixi romanlar” mövzusunda bir-birinin 
davamı olan elmi tǝdqiqat işlәri aparmışlar. Dilәk Yalçın-Çәlikin “Yeni 
tarihselcilik kuramı ve türk edebiyatında postmodern tarih romanları” 
(“Yeni tarixilik nәzәriyyәsi vә türk әdәbiyyatında postmodern tarix 
romanları”) adlı monoqrafiyasında tarixi roman janrı araşdırılmış,  Türkiyǝ 
әdәbiyyatında yazılmış tarixi romanların tәsnifatı verilmişdir. Bundan 
başqa Türkiyǝ ǝdǝbiyyatının nümayәndәlәrindәn Ә.Kabaklı, N.S.Banarlı, 

Ә.H.Tanpınar, K.Akyüz, S.K.Tural, Y.Alәmdar, B.Çeri, C.Kudret, 
B.Moran, Ә.Oktay, İ.Şahin, Ö.Türkeş, A.Yılmaz vә başqaları Türkiyәdә 
tarixi roman janrında yaranmış әsәrlәr haqqında mәtbuatda mәqalәlәr çap 
etdirmiş, müasir dövr nәsrinә hәsr olunmuş tәdqiqat әsәrlәrindә yeri 
gәldikcә mövzunun müxtǝlif tǝrǝflǝrini incǝlǝmǝyǝ sǝy göstǝrmişlǝr. 

Samiha Ayverdi ilk әsәrlәrini nәşr etdirmәyә başladığı illәrdәn 
etibarәn istǝr ǝsǝrlǝrinin mәzmununa, istǝrsǝ dǝ dil vә üslub 
xüsusiyyәtlәrinә görә әdәbiyyatşünasların diqqәtini cәlb etmişdir. Onunla 
bağlı ilk tәdqiqatı 1942-ci ildә Ziya Şakir Soko aparmış vә “Samiha 
Ayverdi” adıyla “İkdam” qәzetindә çap etdirmişdir. Türkiyǝ әdәbiyyatının 
görkәmli nümayǝndәsi Nәcib Fazil Qısakürәk dә yenә 1942-ci ildә “Son 
telgraf” qәzetindә “Bir kadın muharrir” (“Bir qadın yazıçı”) adlı yazı dәrc 
etdirmiş, S.Ayverdinin ǝsǝrlǝrinin dilini yüksәk qiymәtlәndirmişdir. 
S.Ayverdinin yaradıcılığı ilә bağlı o dövrdә başlanan araşdırmalar bu gün 
dә davam etdirilir. Bu tǝdqiqatların ǝksǝriyyǝti F.K.Timurtaş, K.Yetiş, 
X.Açıqgöz, N.Araz, S.Çokum, B.Ayvazoğlu, S.İlәri, Ә.İşıq, S.Yardım vә 
başqaları tǝrǝfindǝn mәqalәlәr şәklindә dәrc olunmuşdur. Bunlardan әlavә, 
Kazım Yetişin “Samiha Ayverdinin hayatı ve eserleri”, “Samiha 
Ayverdiden Türkçenin nakışları”, Kamal Yurdakul Arenin “Samiha 
Ayverdinin eserlerinde ahlak”, Altan Deliormanın “Işıklı hayatlar”, Zeynǝb 
Uymurun “Samiha Ayverdinin İstanbulu”, Camalnur Sargutun “Samiha 
Ayverdi ile sırlara yolculuk” adlı monoqrafiyaları S.Ayverdinin yaradıcılığı 
ilә bağlı ciddi tәdqiqat ǝsǝrlǝri kimi dǝyǝrlǝndirilmǝlidir. Eyni zamanda, 
Türkiyәdә S.Ayverdinin yaradıcılığı ilә әlaqәdar әdәbiyyatşünaslıq, 
sosiologiya, teologiya, dilçilik sahәlәrindә on üç müxtәlif mövzulu 
dissertasiya işi yazılmışdır. B.Kızıroğlu, T.Özәr, S.Alan, P.Ö.Ceylan, 
M.Apaydın, F.Türkmәn, G.Şişman vә M.Akçalın әsәrlәri S.Ayverdinin 
roman, hekayә vǝ xatirǝ janrında qәlәmә alınmış әsәrlәrinin tәdqiqinә hәsr 
olunmuşdur. Bununla belә adı çәkilәn әsәrlәrin heç birindә S.Ayverdinin 
tarixi roman yaradıcılığı tәdqiq obyektinә çevrilmәmişdir. 

Ә.Cǝfǝrzadǝnin isә “Nida” adlı hekayәsi 1983-cü ildә Әrzurumda 
“Kardeş edebiyatlar” jurnalında dәrc olunmuşdur. “Anamın nağılları” әsәri 
isә 1990-cı ildǝ “Anamın masalları” adıyla İstanbulda nәşr edilmişdir. 
Bununla belә, Ә.Cәfәrzadә yaradıcılığı Türkiyә әdәbiyyatşünaslığında bu 
günә qәdәr heç dә kifayәt qәdәr tǝhlil obyektinә çevrilmәmişdir. Sәdat 
Adıgözәl 2006-cı ildә Sәlcuq Universitetinin “Sosyal Bilimler Enstitüsü” 
jurnalında  “Bakü-1501” romanının tarihsel boyutu üzerine bir inceleme” 
(“Bakı-1501” romanının tarixiliyi haqqında bir tәdqiqat”) adlı mәqalә dәrc 

etdirmişdir. Pәrvanә Bayramın “Azize Caferzade hayatı, edebi şahsiyeti, 
hikayelerinin incelenmesi” adlı monoqrafiyası Azǝrbaycan yazıçısının 
Türkiyәdә tanıdılmasında mühüm rol oynamışdır. Bu әsәrdә bizim 
tәdqiqatımızdan fәrqli olaraq Ә.Cәfәrzadәnin hekayәlәri tәhlil edilmişdir.  

Tәdqiqatın mәqsәd vә vәzifәlәri. Tәdqiqat işinin başlıca mәqsәdi 
Samiha Ayverdi vә Әzizә Cәfәrzadә yaradıcılığı bazasında Türkiyә vә 
Azәrbaycan әdәbiyyatlarında tarixi roman janrının qaynaqlarını, janrın 
tәşәkkül vә tәkamül mәrhәlәlәrini müqayisәli şәkildә üzә çıxarmaqla 
yanaşı, S.Ayverdi vә Ә.Cәfәrzadәnin әsәrlәrindә başlıca yer tutan ictimai, 
siyasi, mǝdǝni mәsәlәlәri müqayisәli şәkildә öyrәnmәk vә onların 
әsәrlәrinin ideya-bәdii keyfiyyәtlәrini Türkiyә vә Azәrbaycan ictimai 
fikrinin vә әdәbiyyatının işığında tәdqiq etmәkdir. Bu mәqsǝdә nail olmaq 
üçün qarşıya aşağıdakı vәzifәlәr qoyulmuşdur: 

– XIX әsrin II yarısından indiyәdәk Türkiyә vә Azәrbaycanda 
gedәn әdәbi-mәdәni yenilәşmә, әdәbiyyatda modernlәşmә prosesinin 
qaynaqlarına nәzәr salmaq; 

– Tarixi-xronoloji ardıcıllıqla Türkiyә vә Azәrbaycanda tarixi 
roman janrının tәşәkkülü vә tәkamülü mәrhәlәlәrini müasir tәcrübә 
әsasında müqayisәli tәdqiq etmәk; 

– S.Ayverdi vә Ә.Cәfәrzadәnin tarixi romanlarını mövzu, ideya, 
problem, dil vә üslub yaradıcılığı baxımından müqayisәli şәkildә tәhlil 
obyektinә çevirmǝk; 

– S.Ayverdi vә Ә.Cәfәrzadәnin tarixi romanlarının janr 
özünәmәxsusluğunu sәciyyәlәndirmǝk; 

– Türkiyә vә Azәrbaycan bәdii nәsrindә yeni ideya-estetik 
xüsusiyyәtlәrin formalaşmasında S.Ayverdi vǝ Ә.Cәfәrzadәnin rolunu vә 
tutduğu yeri müәyyәnlәşdirmәk; 

– Hәr iki yazıçının tarixi romanlarında ictimai- siyasi, mәnәvi-
әxlaqi problemlәrin bәdii tәcәssümünü incǝlǝmǝk; 

– S.Ayverdi vә Ә.Cәfәrzadәnin Türkiyә vә Azәrbaycan 
әdәbiyyatı tarixindә mövqeyini müәyyәnlәşdirmәk vә s. 

Mövzunun elmi yeniliyi. Tәqdim olunan dissertasiyada ilk dәfә 
olaraq Azәrbaycan şәrqşünaslığında Türkiyә vә Azәrbaycan 
әdәbiyyatlarında tarixi roman janrının qaynaqları, tәşәkkülü, inkişafı, 
kamillәşmәsi vә s. mәsәlәlәr müqayisәli vә sistemli şәkildә tәhlil 
edilmişdir. Bununla yanaşı, Azәrbaycan әdәbiyyatşünaslığında 
Ә.Cǝfǝrzadǝ yaradıcılığı müәyyәn qәdәr öyrǝnilsә dә, Samiha Ayverdi 

romanları indiyәdәk müstәqil tәdqiqat obyektinә çevrilmәmiş, bu vә ya 
digәr kontekstdә tәhlil edilmәmişdir.  

Dissertasiyanın elmi yeniliyini şәrtlәndirәn amillәrdәn digǝri isә 
Samiha Ayverdi vә Әzizә Cәfәrzadәnin tarixi roman yaradıcılığının, 
әsәrlәrinin ictimai-siyasi, mәnәvi-әxlaqi, mǝdǝni-kulturoloji 
xüsusiyyǝtlǝrinin müqayisәli şәkildә tәdqiq edilmәsidir. 

Tәdqiqatın nǝzǝri-praktik әhәmiyyәti. Tәdqiqat bir sıra 
xüsusiyyǝtlǝrinǝ görǝ nǝzǝri әhәmiyyәtә malikdir. Bunlar aşağıdakılardan 
ibarǝtdir: 

– tәdqiqat XIX yüzilliyin II yarısından etibarәn Türkiyә vә 
Azәrbaycanda gedәn әdәbi-mәdәni yenilәşmә, әdәbiyyatda modernlәşmә 
prosesinin araşdırılmasında; 

– tarixi roman janrının dünya, Türkiyә vә Azәrbaycan 
әdәbiyyatlarında tәşәkkülü vә tәkamülü mәrhәlәlәrinin tәdqiqindә; 

– Samiha Ayverdi vә Әzizә Cәfәrzadәnin tarixi roman 
yaradıcılığının hәrtәrәfli öyrәnilmәsindә bir mәnbә kimi istifadә oluna 
bilәr. 

Tәdqiqat işinin tәcrübi әhәmiyyәti ondan ibarәtdir ki, onun 
nәticәlәri Azәrbaycan-Türkiyә әdәbi әlaqәlәri, tarixi roman janrı, 
S.Ayverdi vә Ә.Cәfәrzadә yaradıcılığı haqqında elmi tәsәvvürü 
genişlәndirmişdir. Eyni zamanda, ali mәktǝblәrin Türkiyǝ vǝ Azәrbaycan 
әdәbiyyatı, şәrqşünaslıq vә filologiya fakultәlәrindә tәdris prosesindә, 
seminar mәşğәlәlәrinin aparılmasında, bu mövzuda mühazirәlәrin 
oxunmasında, adları çǝkilǝn müǝlliflǝrin yaradıcılığı ilǝ bağlı aparılacaq 
tǝdqiqatlarda, müqayisǝli ǝdǝbiyyatşünaslığın öyrǝnilmǝsindǝ, Türkiyǝ vǝ 
Azǝrbaycan ǝdǝbi ǝlaqǝlǝrinin araşdırılmasında, dǝrslik, dǝrs vǝsaitlǝri vǝ 
metodik göstǝrişlǝrin hazırlanmasında vǝ s. istifadǝ oluna bilǝr. 

Dissertasiyanın nәzәri-metodoloji bazası. Tәdqiqat işi әdәbi-elmi 
irsә münasibәtdә tarixilik prinsipi әsasında hazırlanmışdır. Araşdırma 
zamanı müqayisәli tәhlil metoduna üstünlük verilmişdir. Әsәrin 
yazılmasında Azәrbaycan vә Türkiyә әdәbiyyatşünaslığının, habelǝ 
bütövlükdә dünya bǝdii-estetik, nәzәri-fǝlsǝfi fikrinin müddәaları başlıca 
çıxış nöqtәsi kimi seçilmiş, analoji tәdqiqatlara istinad edilmişdir. 

Dissertasiyada S.Ayverdi vә Ә.Cәfәrzadәnin yaradıcılığı әsasında 
Türkiyә vә Azәrbaycan әdәbiyyatlarında tarixi romanın mәnbәlәri, 
problemlәri vә inkişaf yolunun müәyyәnlәşdirilmәsi, bu kontekstdә ortaya 
çıxan oxşar vә fәrqli cәhәtlәr xüsusilә diqqәt mәrkәzinә çǝkilmişdir. 
S.Ayverdinin “Aşk budur”, “İnsan ve şeytan”, “Yolcu nereye gidiyorsun” 

(“Yolçu, haraya gedirsәn”) vә “Mesihpaşa imamı” әsәrlәri ilә 
Ә.Cәfәrzadәnin “Alәmdә sәsim var mәnim”, “Vәtәnә qayıt”, “Yad et 
mәni”, “Bakı-1501”, “Sabir”, “Eldәn elә”, “Gülüstandan öncә”, “Zәrrintac-
Tahirә”, “Bir sәsin faciәsi”, “İşığa doğru”, “Rübabә Sultanım”, “Xәzәrin 
göz yaşları”, “Eşq sultanı” tarixi romanları mövzu, ideya, janr, dil-üslub 
xüsusiyyәtlәri, Türkiyә vә Azәrbaycan әdәbiyyatına tәsiri baxımından tәhlil 
edilmişdir. Roman vә tarixi roman haqqında yazılan elmi-nәzәri tәdqiqat 
әsәrlәrinә bu vә ya başqa formada istinad olunmuş, onlardan yeri gǝldikcǝ 
bǝhrǝlǝnilmişdir. 

İşin aprobasiyası. Dissertasiya Qafqaz Universitetinin “Türk dili 
vә әdәbiyyatı” kafedrasında hazırlanıb müzakirә edilmişdir. Dissertasiyanın 
әsas mәzmunu, elmi müddәa vә nәticәlәri dissertantın Azәrbaycan, 
Türkiyә, Krım vә Ukraynada nәşr olunmuş 10 elmi mәqalәsindә vә iki 
beynәlxalq konfransda etdiyi mǝruzǝsindǝ әksini tapmışdır. 

Dissertasiyanın quruluşu. Dissertasiya işi giriş, üç fәsil, nәticә vә 
istifadә edilmiş әdәbiyyat siyahısından ibarәtdir. 

 
TӘDQİQATIN QISA MӘZMUNU 

 
“Giriş”dә tәdqiqat işinin aktuallığı vә әhәmiyyәti әsaslandırılmış, 

problemin öyrәnilmә sәviyyәsi işıqlandırılmış vә şәrh olunmuş, 
dissertasiyanın obyekti, mәqsәd vә vәzifәlәri müәyyәnlәşdirilmiş, elmi 
yeniliyi, metodoloji vә nәzәri әsasları sәciyyәlәndirilmiş, eyni zamanda 
praktik әhәmiyyәti göstәrilmişdir.  

“Roman vә tarixi roman janrına nәzәri baxış” adlanan I fәsil iki 
yarımfәsildәn ibarәtdir. “Roman janrı. Onun Türkiyә vә Azәrbaycan 
әdәbiyyatında yaranması vә inkişafı” adlanan birinci yarımfәsildә roman 
janrının әvvәlcә Avropada, sonra Türkiyә vә Azәrbaycanda formalaşma 
prosesi, hәmçinin inkişaf mәrhәlәlәri haqqında mәlumat verilir. Müasir 
roman janrının yaranma tarixi burjua cәmiyyәtinin formalaşdığı XVIII әsrә 
tәsadüf edir. Lakin, dissertasiyada qeyd etdiyimiz kimi, Renessans 
dövründә “pikaresk” deyilәn romanlardan da söhbәt açılır. Modern roman 
janrının qabaqcıl növü olan pikaresk romanın, cәngavәr macәraları, 
qәhrәmanlıq әfsanәlәri vǝ bǝzi xalq nağıllarının tәsiri ilә yarandığı qeyd 
olunur 1. Roman janrının inkişafının әsasәn XVIII vә XIX әsrlәrdә 
romantizm vә realizm cәrәyanlarının tәsiri ilә yarandığından danışılır.  

                                                             
1Kumrular Ö. Pikaresk Roman ve Sosyal Tarih // Tarih ve Toplum, 2000, sayı:198, s.33 

Romanın mövzusu, perspektivi, strukturu, hadisәlәrin hәcmi XVIII 
yüzillikdә müәyyәnlәşmişdir. XIX әsr roman yaradıcılığında da qәhrәman, 
onu әhatә edәn muhit, onların fәrdi, ictimai vә sosial vәziyyәti kimi 
problemlәr aktuallaşmışdır. Buna görә, romanın bǝdii-estetik 
xüsusiyyәtlәrinin formalaşma mәrhәlәsinin XIX ǝsrdǝn başladığı göstәrilir. 
Bu әsrdәn etibarәn dünya әdәbiyyatında roman janrı hakim mövqeyә 
çıxmaya müvәffәq olmaqla öz üstünlüyünü bu günә qәdәr davam etdirir. 
Stendal, O.Balzak, Q.Flober, İ.Turgenyev, F.Dostoyevski, L.Tolstoy, 
E.Zolya, H.Heyne, M.Prust yüzilliyin tanınmış roman yazarları kimi ad 
qazanmışlar. 

Mәlum olduğu kimi, hәm Türkiyәdә, hәm dә Azәrbaycanda Qәrb 
tәrzindә yeni bir әdәbiyyatın formalaşmasına qәdәr roman janrının yerini 
tutan mәnzum, yaxud mәnsur bǝdii ǝsǝrlǝr mövcud idi. Lakin bunların 
modern roman tәrzindә formalaşması prosesi Avropa әdәbiyyatı ilә 
müqayisәdә olduqca lәng gedirdi. Türkiyә vә Azәrbaycan әdәbiyyatlarında 
roman janrı, yalnız XIX yüzilliyin ikinci yarısından sonra Avropa 
әdәbiyyatından tәrcümәlәrin tәsiri ilә tәşәkkül tapmışdır. 

Türkiyә әdәbiyyatında Avropa tәrzindә roman 1839-cu ildә elan 
edilәn “Tәnzimat” fәrmanıyla araya gәlәn yeni sosial, siyasi vә әdәbi 
mühitdә yaranmışdır. Şәmsәddin Sami Türkiyә әdәbiyyatında ilk roman 
nümunәsi kimi qәbul edilәn “Taaşşuk-ı Talat vә Fitnat” әsәrini 1872-ci ildә 
çap etdirәndәn sonra Namik Kamal, Әhmәd Mithәd Әfәndi, Rәcaizadә 
Әkrәm, Samipaşazadә Sezayi, Nabizadә Nazim kimi o dövrün tanınmış 
yazıçıları bir sıra romanlar qәlәmә almışlar. Müasir türk әdәbiyyatının 
yaradıcıları sayılan bu “Tәnzimat” roman yazarlarının hamısı istәr 
intellektual, istәrsә dә hadisәlәrә münasibәt baxımından fransız 
romantiklәrinin tәsiri altında olmuşlar. Bununla belә, ilk türk roman 
yazıçıları heç dә roman tәxәyyülünә malik әdәbiyyatçı deyildirlәr. Onların 
bu janrda yazdıqları әsәrlәr hәm dә ilk tәcrübә kimi müәyyәn 
çatışmazlıqları әks etdirmişdir. Belәliklә, yazıçılar Türkiyә әdәbiyyatında 
yeni bir janrın yaranmasında çәtinlik yaşamışlar 2. 

1896-cı ildә başlayan “Sәrvәti-fünün” dövrünün yazarları türk 
romanını müәyyәn baxımdan Qәrb sәviyyәsinә yüksәltmәyә çalışmışlar. 
Mәsәlәn, bu dövrdә türk romanları hәr hansı bir fikri işlәtmәkdәn daha çox 
hәyatı, fәrdlәri tәhlil etmәyә sәy göstәrmişlәr. Eyni zamanda bu 

                                                             
2Tanpınar A. H. 19′uncu Asır Türk Edebiyatı Tarihi. İstanbul: Çağlayan Kitabevi, 1988, 
s.288 

nümunәlәrdә hadisәlәr yazıçıların gözü ilә deyil, әsәrlәrdәki obrazların 
nǝzǝri ilә qәlәmә alınmışdır3. 

1908-ci ildәn etibarәn Türkiyә әdәbiyyatında “Milli әdәbiyyat”  
adlandırılan yeni bir әdәbi cәmiyyәt yarandı. Xalidә Әdib Adıvar, Yaqub 
Qәdri Qaraosmanoğlu, Rәfik Xalid Qaray vә Rәşad Nuri Güntәkin hәlә 
Cümhuriyyәtdәn öncә, onun tәmәl prinsiplәrini әsәrlәrindә ortaya 
qoymuşlar. Mәhz bu yazıçılar “Cumhuriyyәt” dövrünün dә әn tanınmış 
müәlliflәri sırasında dayanırdılar. Türkçülük cәrәyanının tәsirindә olan bu 
yazıçılar hadisәlәrin baş verdiyi yerlәri İstanbuldan kәnara çıxararaq 
Anadolu insanının tәlәb vә problemlәrini daha geniş şәkildә tәsvir etmәyә 
çalışırdılar. Cümhuriyyәt dövründә isә milli dövlәt quruculuğu ilә bağlı 
olan әn çox millәtçilik cәrәyanının tәsirini hiss etdirәn romanlar 
yazılmışdır. 

Azәrbaycanda sovet hakimiyyәti qurulana qәdәr iyirmidәn artıq 
roman yazılmışdır. C.Xәndan, M.C.Paşayev, Q.Xәlilov, Ә.Saraçlı, 
T.Әhmәdov vә başqa tәdqiqatçılar bu romanlardan N. Nәrimanovun 1896-
cı ildә nәşr edilmiş “Bahadır vә Sona” әsәrini Azәrbaycanda ana dilindә 
yazılmış ilk roman kimi qәbul etmişlәr4. Sovet dövründәn әvvәl yazılmış 
bu romanların çoxu Türkiyǝ ǝdǝbiyyatının ilk romanları kimi, әlbәttә, 
modern roman anlayışından uzaqdır. Çoxunun hәcmi 30–40, bәzilәrininki 
isә 100-110 sәhifәdәn ibarәtdir. Qulu Xәlilovun söylәdiyi kimi: 
“Müәlliflәrin әksәriyyәti hәqiqi romançıya layiq güclü istedad vә 
dünyagörüşdәn bәdii, obrazlı tәfәkkürdәn, hәyati müşahidәdәn sәnәtkar 
qәlәmindәn uzaqdır”5. 

1920-ci ildә Azәrbaycanda sovet hakimiyyәti qurulduqdan sonra 
roman janrı sovet ideologiyasının tәlәblәri baxımından inkişaf etmişdir. 
Romanlarda baş verәn inqilabın qudrәti, kollektiv hәyatın qurulması, 
marksist vә kommunist mövqeyindәn qәlәmә alınmışdır. Sovet dövründә 
Azәrbaycan romanı 1940-cı ilә qәdәr vә ondan sonra da iki istiqamәtdә 
inkişaf etmişdir. Bunlardan bir qismi fәhlә sinfinin formalaşmasını vә 
inkişafını tәrәnnüm edәn romanlardır. S.Rәhimovun “Şamo”, 
Ә.Әlәkbәrzadәnin “Dünya qopur”, Mir Cәlalın “Bir gәncin manifesti”, 
Y.Şirvanın “Buludlar dağılır”, Ә.Abbasovun “Zәngәzur”, Ә.Vәliyevin 

                                                             
3Şahin İ. Türk Romanının Tarihi Gelişimi // Türk Yurdu, Mayıs-Haziran 2000, sayı:153, 
s.51 
4Şәrifova S. Azәrbaycan nәsr janrlarının tәşәkkül vә formalaşma prosesi (XX әsrin 
әvvәllәrinә qәdәr). Bakı: Elm, 2005, s.95 
5Xәlilov Q. Azәrbaycan romanının inkişaf tarixindәn. Bakı: Elm, 1973, s.70 

“Budağın xatirәlәri” kimi romanlarda әsrin әvvәllәrindәn etibarәn, fәhlә 
sinfinin necә formalaşdığından vә bu sinfin ölkәdә sovet hakimiyyәtinin 
qurulması uğrunda apardığı mübarizәdәn bәhs edilmişdir. Azәrbaycan 
sovet romanının ikinci inkişaf yolu isә xalqın yeni qurulan sistemdә özünә 
yeni bir hәyat formalaşdırma mübarizәsi, sosializmin qurulması vә 
kollektivlәşmә prosesindә yaşanılan sıxıntılar әsasında yaranmışdır. 
Ә.Әlәkbәrzadәnin “Yoxuşlar”, M.Hüseynin “Tәrlan”, İ.Şıxlının “Ayrılan 
yollar”, İ.Әfәndiyevin “Dağlar arxasında üç dost” kimi romanlarını buna 
nümunә göstәrmәk olar6. 

I fәslin ikinci yarımfәsli “Türkiyә vә Azәrbaycan әdәbiyyatında 
tarixi roman janrının formalaşması vә inkişafı” sәrlövәsi altında verilib. 
Burada tarixi roman janrının Avropada necә tәşәkkül etdiyindәn bәhs 
edildikdәn sonra, bu janrın Türkiyә vә Azәrbaycanda formalaşması vә 
inkişafı müqayisәli aspektdә nәzәrdәn keçirilmişdir.  

Bir әdәbi janr olaraq tarixi romandan әvvәl Türkiyә vә Azәrbaycan 
әdәbiyyatlarında Avropasayağı әdәbiyyatın formalaşmasına qәdәr dastan, 
nağıl, әfsanә, qәzavatnamә, mәsnәvi kimi ǝsǝrlǝrdǝ tarixi mövzular әdәbi 
vә estetik üsullarla işlәnilmiş, hәr iki әdәbiyyatda bu janrlar tarixi romanın 
yerini tutmuşdur. “Dәdә Qorqud”, “Koroğlu”, “Әsli vә Kәrәm” kimi xalq 
dastanları vә hekayәlәri, klassik әdәbiyyatın görkәmli şairlәrinin yazdığı 
“İsgәndәrnamә”, “Xosrov vә Şirin”, “Leyli vә Mәcnun” kimi mәsnәvilәr 
istәr Türkiyә әdәbiyyatında, istәrsә dә Azәrbaycan әdәbiyyatında tarixi 
romanın hәm yaranması, hәm dә inkişafı üçün mәnbә rolunu oynamışdır. 

Türkiyә vә Azәrbaycan әdәbiyyatlarında tarixi romanın 
formalaşmasına vә inkişafına tәrcümә әsәrlәrinin dә böyük tәsiri olmuşdur. 
Hәr iki әdәbiyyatda ilk tәrcümә әsәrlәri arasında A. Düma, A. Tolstoy, V. 
Hüqonun tarixi romanlarının olması bu janra diqqәtin artdığını sübut 
etmәkdәdir. 

Türkiyǝ әdәbiyyatında tarixi romanın meydana gәlmәsindә 
Osmanlı daxilindәki siyasi vә ictimai mühitin nәzәrәçarpacaq tәsiri 
olmuşdur. XIX әsrdә parçalanma mәrhәlәsindә olan Osmanlı dövlәtinin 
böhrandan xilas olması üçün türk yazıçılarının әsәrlәrindә millәti 
ruhlandırmaq vә ona ümid vermәk mәqsәdi ilә tarixi hadisәlәrә müraciәt 
etmәk ehtiyacı yaranırdı. Әhmәd Midhәd Әfәndinin qәlәmindәn çıxan 
“Yeniçәrilәr” (1871), “Hәsәn Mәllah” (1875) vә “Süleyman Musi” (1877) 
adlı romanlar, mәhz tarixi mәxәz vә hadisәlәrә söykәnirdi. Tarixi roman 

                                                             
6Yenә orada, 104-105 

nǝzǝriyyǝlǝrini tәsәvvürümüzdә canlandırsaq, Türkiyәdә Әhmәd Midhәdin 
әsәrlәrinin tarixi roman janrının ilk nümunәlәri olduğunu söylәyә bilәrik. 
Bununla bәlә Әhmәd Midhәdin roman texnikasında bәzi çatışmazlıqlar 
olduğuna görә Namiq Kamalın 1880-ci ildә başa çatdırdığı “Cezmi” 
romanını әksәr әdәbiyyatşünaslar ilk tarixi roman kimi qәbul etmişlәr7. Bu 
әsәrlәri izlәyәn Fәzl Nәcibin “Dәhşәtlәr içindә I-II-III”, Әhmәd Hilmi 
bәyin “Yetim Turqut” vә Mәmmәd Hamdi tәrәfindәn yazılan “Dәfinә” adlı 
әsәrlәr dә Türkiyә әdәbiyyatının ilk tarixi romanları arasında yer 
almaqdadır. O dövrün yazıçıları romantizm cәrәyanının da tәsiri ilә 
qәhrәmanların hiss, duyğu vә düşüncәlәrini mübaliğәli şәkildә әks 
etdirmişlәr. Bu әsәrlәrdә qәhrәmanların psixologiyasının dәrinliklәrinә 
varmadan insanlar ya olduqca çox yaxşı, ya da olduqca pis, birtәrәfli 
tәqdim olunmuşlar. Şübhәsiz ki, belә vәziyyәt oxucuda qәhrәmanların 
әfsanәvi şәxslәr olduğu tәsәvvürünü yaradır. Yazıçılar әdәbiyyatı hәm 
cәmiyyәti әylәndirәn, hәm dә tәrbiyәlәndirәn bir vasitә kimi gördüklәri 
üçün hәr bir hadisәdәn ibrәt dәrsi çıxarmağa çalışmışlar. 

Türkiyә 1923-cü ildә Cümhuriyyәtin elan edilmәsi ilә әlaqәdar 
imperiyadan milli dövlәtçiliyә keçid alır. Atatürk siyasәtinin aparıcı 
prinsiplәrindәn olan türkçülük dövlәtin rәsmi ideologiyalarından birinә 
çevrilir. Bütün bunların nәticәsindә, türk ziyalılarında vә xalqında türk 
tarixinә, әlbәttә ki, tarixi romana olan maraq daha da artmışdır. 
“Cümhuriyyәt” dövrünә aid tarixi roman yaradıcılığını araşdırdıqda, türk 
tarixinin hәr dövrünün müxtәlif yazıçılar tәrәfindәn dәfәlәrlә qәlәmә 
alındığının şahidi olarıq. Bununla belә, “Cumhuriyyәt” dövründә biz әn 
çox Osmanlı tarixindәn bәhs edәn romanlara üstünlük verildiyini görürük.  

Azәrbaycan әdәbiyyatında isә sovet dövründәn әvvәl roman 
janrında iyirmidәn çox әsәr nәşr edilmişdir. Tәәssüf ki, bunların arasında 
hәqiqi mәnada tarixi romana rast gәlmirik. Azәrbaycan әdәbiyyatının tarixi 
roman janrının ilk numunәlәri M.S. Ordubadi ilә 1930-cu illәrdәn 
yazılmaya başlamışdır. Yazıçının “Dumanlı Tәbriz”, “Gizli Bakı”, 
“Döyüşәn şәhәr” әsәrlәrindәn başqa A.Şaiq “Araz”, M.Cәlal “Bir gәncin 
manifesti”, M.Hüseyn “Komissar”, “Sәhәr”, S.Rәhimov “Şamo”, 
S.Rәhman “Nina”, Y.Şirvan “Buludlar dağılır” romanları ilә tarixi roman 
janrında әsәrlәr ortaya qoymuşlar. Bu dövrdә yazılan әsәrlәr tarixi roman 
janrının bundan sonrakı inkişafı üçün sağlam tәmәl yaratmışdır. Lakin 
bununla belә, iqtidarda olan Kommunist Partiyasının әdәbiyyata, xüsusilә 

                                                             
7 Alemdar Y. Cumhuriyet Dönemi Türk Romanı 1920-1940. Ankara: Akçağ, 2002, s.256 



15 
 

dә tarixi mövzuların işlәnmәsinә müdaxilә etmәsi faktı bu istiqamәtdә öz 
mәnfi rolunu oynamışdır.  

1960-cı vә 1970-ci illәrә nәzәr saldıqda Türkiyәdә  Kamal Tahirin 
1967-ci ildә qәlәmә aldığı “Dövlәt ana” romanı ilә Türkiyә әdәbiyyatında 
tarixi roman janrında yeni bir mәrhәlә başlamışdır8. Türkiyәdә marksist 
ideologiyanın müdafiәçilәrindәn olan K.Tahir Osmanlı tarixinә mәhz bu 
baxımdan yanaşmışdır. 1961-ci il Konstitusiyasının verdiyi hüquqlardan 
istifadә edәn digәr yazıçılar da rәsmi ideologiyadan kәnara çıxaraq tarixi 
romanlara üz tutmuşlar. Bununla bәrabәr, yazıçılar daxili monoloq, şüur 
axını, daxili dialoq, geriyǝ qayıdış, montaj, mәktub kimi modern roman 
janrının tǝhkiyǝ üsullarından faydalanaraq estetik baxımdan daha yaxşı 
ǝsǝrlәr yaratmışlar.  

1960-cı illәrdәn başlayaraq bütün Sovet respublikalarında, elәcә dә 
Azәrbaycanda siyasi vә әdәbi sahәdә dәyişiliklәr meydana gәlmişdir. 1956-
cı ildә Sovet İttifaqı Kommunist Partiyasının XX qurultayında 
N.S.Xruşşovun Stalini tәnqid edәn çıxışı vә sonrasında, yeni idarәçilikdә 
Stalin dövründә baş vermiş sәhvlәrdәn imtina olunması sosial hәyatda 
olduğu kimi, әdәbiyyat sahәsindә dә әlverişli şәraitin yaranmasına imkan 
vermişdir9. “1960-cı il nәsri” adlandırılan bu dövrdә mövzular 
ideologiyadan uzaqlaşıb insan vә cәmiyyәtin hәyat tәrzinә yönәlmişdir. 
Bununla da sistemin, cǝmiyyǝt vә insanlara zәrәrli tәsiri üstüörtülü şәkildә, 
obrazların simasında vә hәyat tәrzindә oxucuya sezdirilmişdir. Eyni 
zamanda, yeni nǝsr yazıçıları Kommunist Partiyasının reallığının sosial 
hәyatda vә әdәbiyyatda tәsir gücünü azaltması ilә milli-mәnәvi dәyәrlәrin 
әks etdirilmәsinә üstünlük vermişlәr. Bu dövr әdәbiyyatçılarının 
göstәrdiklәri cәsarәt Azәrbaycanın gәlәcәkdә ortaya qoyacağı müstәqillik 
vә demokratik hәrәkat üçün mәnәvi zәmin hazırlamışdır. Elçinin “Mahmud 
vә Mәryәm”, M.Süleymanlının “Köç”, İ.Hüseynovun “Mәhşәr”, 
Y.Sәmәdoğlunun “Qәtl günü” kimi yeni tәrzli әsәrlәrdә 1920-ci ildәn 
әvvәlki Azәrbaycan tarixi yeni şüurla qәlәmә alınmışdır. 

1980-ci ildәn sonra isә O.Pamukun ilk nümunәsini ortaya qoyduğu 
postmodern tarixi roman Türkiyǝ ǝdǝbiyyatında nǝsr sahǝsindǝ 
görünmǝmiş bir canlanma yaratmışdır. Bu tәrzin әn önәmli nümunәlәrinә 
nümunә olaraq O.Pamukun “Beyaz kale”, “Kara kitap”, “Benim adım 
kırmızı”, Ә.Altanın “Kılıç yarası gibi”, “İsyan günlerinde aşk”, N.Gürselin 
                                                             
8Yalçın-Çelik D. Yeni Tarihselcilik Kuramı ve Türk Edebiyatında Postmodern Tarih 
Romanları. Ankara: Akçağ, 2005, s.71 
9Adıgüzel S. Azerbaycan Edebiyatında 1960 Nesri. Erzurum: Fenomen, 2007, s.27 

“Boğazkesen”, “Resimli dünya”, S.İlәrinin “Cemil Şevket bey”,  
Ә.Konqarın “Hocaefendinin sandukası”, Ә.Şәfәqin “Araf”, “Mahrem”, 
“Baba ve piç” (“Ata vә bic”) vә s. әsәrlәrini göstәrmәk olar. Bu 
nümunәlәrdә yazıçılar postmodern roman janrına uyğun olaraq tarixi 
hadisәlәrә fәrdi yanaşmış, çoxsaylı qәribә tәsadüflәrә yer vermiş, reallıqla 
tәxәyyülü bir-birilә üzvü surәtdә bağlamış, obrazlı ifadәlәrlә çoxmәnalığa 
meylli olan bәdii bir üslubdan istifadә etmişlәr. 

Azәrbaycanda isә 1980-ci illәrdә SSRİ-dә baş vermiş milli-siyasi 
hadisәlәr vә Dağlıq Qarabağı Ermәnistan Respublikasına birlәşdirmәk 
iddiası, Moskvanın separatçıları dәstәklәyәn siyasәti müstәqillik 
düşüncәsinin güclәnmәsinә tәkan vermişdir. Nәhayәt, aparılan mübarizә 
nәticәsindә Azәrbaycan türklәri dә digәr sovet xalqları kimi öz 
müstәqilliyinә qovuşmuşlar. Bununla da Azәrbaycan әdәbiyyatının milli 
ideoloji әsasda inkişafı üçün yeni üfüqlәr açılmışdır. Qadağalar, senzura, 
ideoloji rәhbәrlik aradan götürüldükdәn sonra tarixi roman janrında 
keçmişin obyektiv şәkildә işlәnmәsi üçün münasib şәrait yaranmışdır. Bu, 
hәm dә tarixi romanın mövzu dairәsinin genişlәnmәsinә sәbәb olmuşdur. 
Azәrbaycan tarixinin әn parlaq çağları, sonrakı mәrhәlәlәri geniş 
araşdırılaraq bǝdii şәkildә yenidәn qәlәmә alınmışdır. 

Türkiyәdә 1980-ci ildәn sonrakı dövrdә olduqca geniş yayılmış 
postmodern roman anlayışı Azәrbaycan әdәbiyyatında 2004-cü ildә Kamal 
Abdullanın yazdığı “Yarımçıq әlyazma” romanı ilә ortaya çıxmışdır. 
Әsәrdә tarixi qaynaqlara müraciәt edilmәklә yanaşı, postmodern romanının 
mәtnlәrarası prinsipinә uygun olaraq istifadә edilәn mәnbәlәrin struktur vә 
mahiyyәtini dәyişdirilmişdir. Romanda hәr şeyin real olmayan hadisә kimi 
düşünülmәsi vә insanların yeni tәxәyyül vә düşüncә kontekstindә tәqdim 
olunması yenә postmodern tarixi romanın tǝzahürüdür. 

Dissertasiyanın “Samiha Ayverdi vә Әzizә Cәfәrzadәnin tarixi 
romanları müqayisәli-tipoloji müstәvidә” adlanan II fәsli dә iki 
yarımfәsildәn ibarәtdir. “Samiha Ayverdi vә Әzizә Cәfәrzadә 
yaradıcılığının ümumi sәciyyәsi” adlı birinci yarımfәsildә S.Ayverdi vә 
Ә.Cәfәrzadәnin hәyat vә yaradıcılıq yolu izlәnilir. S.Ayverdinin 
Cümhuriyyәt dövrünün tanınmış yazıçılarından biri olduğundan, müәllifin 
türk tarixi, maddi-mәnәvi dәyәrlәri vә mәdәniyyәti ilә bağlı apardığı 
araşdırmalardan vә yaratdığı nümunәlәrdәn bәhs edilir. Yazıçının müxtәlif 
mövzuda qırx dörd nәşr olunmuş әsәri vardır. Bunlardan sәkkizi roman 
janrında, “Aşk budur”, “İnsan ve şeytan”, “Yolcu nereye gidiyorsun” vә 
“Mesihpaşa imamı” adlı әsәrlәri isә tarixi roman janrındadır.  

Ә.Cәfәrzadә Azәrbaycan nәsrinin geniş tanınmış 
nümayәndәlәrindәn biridir. Yazıçı eyni zamanda Azәrbaycan әdәbiyyatı vә 
folkloru sahәsindә apardığı araşdırmalar vә elmi әsәrlәri ilә dә tanınır. 
Ә.Cәfәrzadәnin 25 müxtәlif mövzuda nәşr etdirdiyi kitabı, mәtbuatda 120-
dәn artıq çap olunmuş bәdii, elmi әsәrlәri mövcuddur. Onun “Alәmdә 
sәsim var mәnim”, “Vәtәnә qayıt”, “Yad et mәni”, “Bakı-1501”, “Sabir”, 
“Eldәn- elә”, “Gülüstandan öncә”, “Zәrrintac-Tahirә”, “Bir sәsin faciәsi”, 
“İşığa doğru”, “Rübabә Sultanım”, “Xәzәrin göz yaşları”, “Eşq sultanı” 
adlı әsәrlәrindә Azәrbaycan tarixinin müxtәlif dövrlәri, mühüm hadisәlәri 
vә şәxsiyyәtlәri mәhz tarixi roman janrında qәlәmә alınmışdır.  

Tәdqiqat işinin II fәslinin ikinci yarımfәsli “Samiha Ayverdi vә 
Әzizә Cәfәrzadәnin tarixi romanlarının ideya vә problem özәlliklәri” 
adlanır. S.Ayverdi vә Ә. Cәfәrzadә, heç şübhәsiz ki, әsәrlәrini müәyyәn bir 
hәqiqәti, fikri vә ideyanı yaymaq üçün yazmışlar. Buna görә dә yazıçılar 
dissertasiyada tәfәkkür sahibi adamlar kimi tәhlildәn keçirilmişdir.  

S.Ayverdinin şәxsiyyәtini formalaşdıran mühüm mәnbә İslam 
tәsәvvüfü olmuşdur. Yazıçı bütün romanlarında tәsәvvüfә aid elmi 
mövqeyә vә nәzәriyyәlәrә yer vermişdir. Çünki yazıçıya görә, Türkiyәnin 
yeganә bir mәsәlәsi vardır ki, o da cәmiyyәtә mәnәviyyatı zәngin, elmi ilә 
imanını bütövlәşdirmiş kamil insan yetişdirә bilmәk problemidir. Yazıçı 
insanı kamillәşdirәcәk dәyәrlәrin insana ancaq tәsәvvüf yoluyla aşılana 
bilәcәyi fikrindәdir. 

Ә.Cәfәrzadә dә әsәrlәrindә hәm milli şüuru vә vәtәn sevgisini 
oxucularına aşılamaq, hәm dә sovet rejiminin ciddi senzurasından vә siyasi 
qadağalarından qurtulmaq üçün tarixi mövzulara müraciәt etmişdir. Yazıçı 
tarixi romanlarında ürәyi vәtәn vә millәt sevgisi ilә dolu qәhrәmanlar 
qalereyası yaradaraq bu obrazlar vasitәsi ilә oxucuda vәtәn vә millәt 
sevgisini, milli tarix şüurunu oyatmağa çalışmışdır. Bu baxımdan 
Ә.Cәfәrzadәnin tarixi romanlarının sovet dövründә hakim ideologiya ilә 
uzlaşmayan, hәtta ona muxalif ideya vә mәzmun daşıması Azәrbaycan 
әdәbiyyatında mühüm әhәmiyyәt kәsb edir. 

S.Ayverdi Osmanlı, Mәşrutә vә Cümhuriyyәt dövrlәri ilә bağlı 
apardığı tәhlillәrlә Türkiyәdә tarixi roman yazıçıları arasında özünәmәxsus 
yer tutmuşdur. Çünki S.Ayverdi dövrün digәr yazıçılarından fәrqli olaraq 
yeni qurulan dövlәtin nüfuzunu yüksәltmәk üçün köhnә mәdәniyyәtә aid 
dәyәrlәrin mәnfi şәkildә qәlәmә alınmasına qarşı çıxmış,  müasir Türkiyәni 
dünya tarixindә dәrin iz buraxmış, sәnәtin bir çox sahәlәrindә zirvәyә 
qalxmış bir imperiyanın varisi kimi xarakterizә etmişdir.  

Ә.Cәfәrzadә dә romanlarında xalqın üzlәşdiyi siyasi vә ictimai 
problemlәrin sәbәblәrini S.Ayverdi kimi tarix kontekstindә aramış, 
müxtәlif ictimai tәhlillәr apardıqdan sonra milli şüura sahib bir ziyalı 
mövqeyi ilә onların hәlli yollarını ortaya qoymuşdur. Ә.Cәfәrzadәnin 
vәtәnpәrvәrlik, vәtәnin vә millәtin birliyini tәrәnnüm etdiyi әsәrlәri, 
xüsusilә müstәqilliyin yeni qazanıldığı 90-cı illәrdә vә Qarabağ mәsәlәsi 
kontekstindә götürüldükdә daha mühüm әhәmiyyәtә malikdir. Yazıçının 
tarixi Azәrbaycan torpaqlarının işğal edilmәsinә qarşı cәmiyyәtdә vәtәnә vә 
millәtә mәhәbbәti güclәndirәcәk romanları mәqsәdli şәkildә qәlәmә aldığı 
bir mәnalı şәkildә görünmәkdәdir. 

S.Ayverdi vә Ә.Cәfәrzadә öz ölkәlәrinin vә bütün Şәrq ölkәlәrinin 
inkişaf etmәmәlәrinin sәbәblәri üzәrindә düşünmüş vә gәldiklәri nәticәlәri 
әsәrlәrindә oxucularla bölüşmәyә çalışmışlar. Fәrqli ölkәlәrdә vә siyasi 
sistemlәrdә yaşamalarına baxmayaraq, hәr iki yazıçı belә vәziyyәtin әn 
başlıca sәbәbini Qәrbin elmdә vә texnikada inkişafına Şәrqin seyrçi 
qalması ilә әlaqәlәndirmişdir. Yazıçılara görә, bu görünәn maddi sәbәbin 
xaricindәki әsl sәbәb sinif vә fәrd mәnfәәtlәrinin ön plana çıxarılaraq 
cәmiyyәtin daxildәn tәnәzzülә başlamasıdır. 

S.Ayverdi vә Ә.Cәfәrzadәnin romanlarında başlıca mәqsәd 
oxucuda milli tarix vә mәdәniyyәt şüurunu formalaşdırmaqdır. Bu 
sәbәbdәn yazıçılar tarixi hadisәlәri sadәcә anlatmaqla kifayәtlәnmәmiş, 
xalqın mәdәniyyәt nümunәlәrinә dә romanlarında geniş yer ayırmışlar. 
S.Ayverdi romanlarında İstanbula, Rumeliyә vә Anadoluya aid etnoqrafik 
nümunә vә detallara necә yer vermişdirsә, Ә.Cәfәrzadә dә eyni mәqsәdlәrlә 
әsәrlәrindә Azәrbaycan xalqının etnoqrafik nümunәlәrini oxucunun gözü 
qarşısında canlandırmışdır. 

Ә.Cәfәrzadә S.Ayverdidәn fәrqli olaraq romanlarında qadın 
problemlәrinә dә geniş yer ayırmışdır. Ә.Cәfәrzadәnin bütün әsәrlәrindә 
Azәrbaycan qadınının ağır, acınacaqlı taleyi real, gerçәk cizgilәrlә, 
inandırıcı detallarla tәsvir olunmuşdur. Yazıçı әsәrlәrindә qadının belә 
vәziyyәtinin әsasında onların hüquqsuz olmalarının dayandığını 
göstәrmişdir. 

“Samiha Ayverdi vә Әzizә Cәfәrzadәnin tarixi romanlarının 
sәnәtkarlıq xüsusiyyәtlәri” adlı üç yarımfәsildәn ibarәt olan III fәsildә 
S.Ayverdi vә Ә.Cәfәrzadәnin tarixi romanlarının sәnәtkarlıq 
xüsusiyyәtlәrinin müqayisәli şәkildә öyrәnilir. Bu fәslin birinci yarımfәsli 
“Samiha Ayverdi vә Әzizә Cәfәrzadәnin tarixi romanlarının mövzu vә 
janr istiqamәtlәri” kimi formalaşdırılmışdır. Yarımfәsildә S.Ayverdi vә 

Ә.Cәfәrzadәnin tarixi romanlarının mövzu çeşidliyi vә janr xüsusiyyәtlәri 
müqayisәli aspektdә araşdırılmışdır. S.Ayverdi romanlarına mövzu olaraq 
Cümhuriyyәtin yaradılması dövrü kimi sәciyyәlәndirilәn XIX әsrin ikinci 
yarısı ilә XX әsrin birinci yarısındakı olduqca qapalı bir tarixi dövrü 
seçmişdir. Ә.Cәfәrzadәnin romanlarında isә mövzular daha geniş tarixi 
dövrü әhatә edir. Belә ki, onun müraciәt etdiyi mövzular XVI әsrdәn 
başlayaraq İkinci Dünya Müharibәsinә qәdәrki uzun bir tarixi dövrü әhatә 
edir. Bununla yanaşı hәr iki yazıçı da türkün qan vә göz yaşı dolu 
tarixindәn bәhs edәrkәn türklük vә vәtәn sevgisinә nәzәrә vermişlәr. 

S.Ayverdi vә Ә.Cәfәrzadә bu gün öz ölkәlәrinin tәrkibindә 
olmayan vәtәn torpaqları ilә әlaqәlәri kәsmәmişlәr. S.Ayverdi “Mәsihpaşa 
imamı” әsәrindә qәdim vәtәn torpaqlarının düşmәn tәrәfindәn işğal 
edilmәsi, buradakı türklәrin etnik tәmizliyә mәruz qalması, әcdadlarımızın 
yadigarlarının assimilyasıyaya uğraması, abidәlәrimizin talan edilmәsi kimi 
kәdәrli hadisәlәri canlı sәhnәlәrlә oxuculara çatdırarkәn yenә vәtәn vә 
türklük anlayışlarını ön plana çәkmişdir. S.Ayverdi indi yad әllәrdә qalmış 
vәtәn torpaqlarındakı türk mәdәniyyәtinin bütövlükdә unudulmasından 
narahatlığını da gizlәtmәmiş, hәmin yurdlarla yeni nәslin әlaqәsinin hәmişә 
davam etmәsi istәyini vurğulamışdır. Analoji hallarla biz Ә. Cәfәrzadә 
әsәrlәrindә dә qarşılaşırıq. Ә.Cәfәrzadә “Eldәn elә”, “Zәrrintac-Tahirә” 
kimi romanlarında Güney Azәrbaycandakı türk varlığına, mәdәniyyәtinә, 
tarixinә diqqәt çәkmiş vә burada tәtbiq edilәn farslaşdırma siyasәtini 
çәkinmәdәn tәnqid obyektinә çevirmişdir. 

Cәmiyyәtin ictimai-siyasi hәyatında mühüm rol oynayan, ona ciddi 
şәkildә tәsir edәn din vә tәsәvvüf dә S.Ayverdi vә Ә.Cәfәrzadәnin 
romanlarında geniş yer tutan mövzulardandır. Lakin o da vurgulanmalıdır 
ki, S.Ayverdi vә Ә.Cәfәrzadә dinә vә tәriqәtlәr mövzusuna fәrqli şәkildә 
yanaşmışlar. S.Ayverdinin әsәrlәrindә tәsәvvüf tәmәl ideologiya olduğuna 
görә yazıçı bütün әsәrlәrini cәmiyyәtdә tәsәvvüf düşüncә vә tәrbiyәni 
yaymaq üçün yazmışdır. Mәsәlәn, S.Ayverdinin “Yolcu nereye gidiyorsun” 
romanında Cem bәy yazdığı mәktubla romanın әsl qәhrәmanı olan Adliyә 
bir mürşid üslubu ilә belә nәsihәt verir: “Qәflәt nәdir? Sadәcә Allahı 
unutmaqdır. Yalnız qumaş, çalğı, övlad vә qadınla әlaqәli olmaq deyildir. 
Su gәminin içindә olarsa, onun batmasına sәbәb olar; altında olarsa, onun 
üzmәyinә yardımçıdır. İnsanın vücudu da bir gәmi kimidir, mal, nemәt, 
şәhvәt vә düşkünlük isә su kimidir. Әgәr bunlar qәlbә girmişlәrsә, suda 

batmaq mütlәqdir, amma bir vasitә olmaq dәrәcәsindә qalırlarsa, yardımçı 
olurlar”10.  

Ә.Cәfәrzadә isә tәsәvvüfә tarixi bir hadisә kimi yanaşmış, 
mәzmuna yalnız obyektiv bәdii münasibәt göstәrmişdir. Mәsәlәn, “Bakı-
1501” romanında Şah İsmayılın Anadoluda tәşkilatlanmasında vә 
tәrәfdarlar qazanmasında müxtәlif tәriqәtlәr vә sufilәr müsbәt rol 
oynamışlar. Tәriqәtlәrin dünyagörüşü, insana baxışı, liderlik vә mürşidlik 
anlayışları, dindәn bir güc kimi istifadә etmәlәri yazıçının Azәrbaycanın 
müstәqillik dövründә işıq üzü görәn “Zәrrintac-Tahirә”, “İşığa doğru”, 
“Eldәn-elә” romanlarında daha әtraflı işlәnmişdir. Bununla belә, bәzi 
hallarda Ә.Cәfәrzadә romanlarında tәriqәtlәri milli birliyi parçalayan 
ünsürlәr kimi qәlәmә almışdır. 

Bununla yanaşı, hәr iki yazıçının tarixә baxışlarında, 
yanaşmalarında da bәzi fәrqlәr nәzәrә çarpmaqdadır. S.Ayverdi tarixi 
hadisәlәri әsәrlәrinin mәrkәzinә yerlәşdirmәdiyi kimi, hәm dә heç bir 
romanında hәqiqi tarixi şәxsiyyәtlәrә yer vermәmişdir. O, sadәcә olaraq 
romanlarında tarixi hadisәlәrin adi insanların vә cәmiyyәtin hәyatına necә 
tәsir etdiyindәn bәhs etmişdir. Ә.Cәfәrzadә isә әksinә әksәr romanlarının 
süjetini mühüm tarixi hadisәlәrin vә şәxsiyyәtlәrin üzәrindә qurmuşdur. 
Bununla yazıçı hәm sovet rejiminin senzurasından qurtulmuş, hәm dә bu 
şәxsiyyәtlәrin simasında oxucusunda vәtәn vә millәt sevgisini, milli tarix 
şüurunu oyatmağa çalışmışdır. 

Tarixi mövzuda yazılmış romanlarda tarixi faktlara riayәt olunması 
zәruri şәrtlәrdәn biridir. Tarixi qaynaqlar araşdırıldıqda S.Ayverdinin 
romanlarında bәhs olunan hadisәlәrin tarixi reallığa uyğun olaraq qәlәmә 
alındığını görmәk mümkündür. Onun әsәrlәrindә tarix heç bir şәkildә tәhrif 
olunmamış vә ya dәyişdirilmәmişdir. Ә.Cәfәrzadә dә S.Ayverdi kimi 
әsәrlәrini, ümumiyyәtlә, tarixi hәqiqәtlәrә uyğun qәlәmә almışdır. Hәtta 
yazıçı “Gülüstandan öncә” romanında “Kürәkçay bağlaşması” ilә bәzi 
sәnәdlәrin әsllәrinә rus dilindә yer vermişdir. Bununla belә, “Zәrrintac-
Tahirә” vә “Eşq sultanı” romanlarında yazıçının qısmәn dә olsa tarixi 
gerçәkliklәri dәyişdirdiyinin şahidi oluruq. Mәsәlәn, “Zәrrintac-Tahirә” 
romanında dini bir hәrәkat olan Babiliyә yazıçı Zәrrintacın türk olması 
vasitәsi ilә milli xarakter qazandıraraq Babiliyi Güney azәrbaycanlıların 
azadlıq hәrәkatına çevirmişdir. “Eşq sultanı” romanında isә müәllifin 
                                                             
10 Ayverdi S. Yolcu Nereye Gidiyorsun. İstanbul: Kubbealtı neşriyat, 2009,  s.92  

Osmanlı şairi Xәyalini Sultan Süleymanın vәziri kimi tanıtması, Sultan 
Süleymanın qızı Sabiha Sultanla Füzuli arasında bir eşq macәrası olduğunu 
yazması kimi hadisәlәr dә tarixi hәqiqәtlәrlә uyğunlaşmır. 

S.Ayverdi әksәr hallarda romanlarında qәhrәmanlarını xәyal 
dünyasında keçmişә apararaq tarixi hadisәlәri şirin xatirә olaraq oxucusu ilә 
paylaşmışdır. Mәsәlәn, S.Ayverdi “İnsan vә şeytan” romanının süjetini 
mәmlәkәtin әn mәşhur hәkimlәrindәn olan Şövkәt bәyin hәyatı üzәrindә 
qurmuşdur. Son dәrәcә bacarıqlı hәkim olan Şövkәt bәy tәqaüdә çıxmağa 
hazırlaşdığı bir dönәmdә boş vaxtlarında bir dәftәrә xatirәlәrini yazmağa 
başlayır. Belәliklә, yazıçı roman boyu geriyә qayıdış üsulundan istifadә 
edәrәk Şövkәt bәyin uşaqlığına, gәncliyinә, hәkimliyә başladığı ilk illәrә 
gedәrәk Osmanlının son dövrü olan “Mәşrutiyyәt” dönәminin sosial-siyasi 
hadisәlәrini әsәrindә әks etdirir. Ә.Cәfәrzadәnin dә “Xәzәrin göz yaşları” 
vә “Rübabә Sultanım” әsәrlәrindә S.Ayverdi romancılığında olduğu kimi 
müәllifin şahidlәrin xatirәlәrinә vә ifadәlәrinә müraciәt etmәsi әsәrlәrin 
reallığına bağlı mәqamları artıran önәmli faktlardandır.  

1970-cı illәrdәn etibarәn dünya әdәbiyyatında müşahidә edildiyi 
kimi, Türkiyә vә Azәrbaycan әdәbiyyatında da folklordan alınan 
mövzulara, deyim vә duyum tәrzinә meyl güclәnmişdir. Müasir dünya 
әdәbiyyatında kolumbiyalı yazıçı Qabriel Qarsia Markes, qırğız yazıçısı 
Çingiz Aytmatov bu janrın aparıcı nümayәndәlәridir. Çağdaş dünya 
әdәbiyyatında mühüm yer tutan folklor poetikası S.Ayverdi vә 
Ә.Cәfәrzadәnin romanında da güçlü şәkildә qarşımıza çıxmışdır. 
Ümumiyyәtlә, S.Ayvedi vә Ә.Cәfәrzadә yaradıcılığını klassik irsә 
yaxınlaşdıran cәhәt tәkcә onlardakı tarixilik vә elmilik, klassik әdәbiyyatın 
bәdii әksi deyil, hәm dә xüsusiyyәti, ümumi istiqamәti, sәnәtkarlıq 
manerası vә poetik üslubunun oxşar cizgilәri ilә şәrtlәnir. Bu baxımdan 
S.Ayverdi vә Ә.Cәfәrzadә nәsri çağdaş dünya әdәbiyyatının qabaqcıl 
xüsusiyyәtlәrini әxz etmәsi ilә klassik әnәnәdәn bәhrәlәnmәnin uğurlu 
nümunәsi hesab edilә bilәr. 

Bununla belә, S.Ayverdi vә Ә. Cәfәrzadә romanlarında klassik 
irsin yanında dialektik, geriyә qayıdış, daxili monoloq, şüur axını, mәktub, 
montaj (sitat) kimi modern romanın tәhkiyә üsullarından da bacarıqla 
istifadә etmişlәr. Belәliklә, hәm S.Ayverdi, hәm dә Ә.Cәfәrzadә hәyatı, 
cәmiyyәti sorğu-sual edәn, fәrdlәrin psixoloji sәviyyәsinә enmәyi bacarmış, 
milli әdәbiyyatlara mәzmun zәnginliyinә vә mәna dәrinliyinә malik әsәrlәr 
bәxş etmişlәr. 

“Samiha Ayverdi vә Әzizә Cәfәrzadәnin tarixi romanlarının 
dili vә üslubu” adlanan ikinci yarımfәsildә  özünәmәxsus dil vә üslub 
formalaşdırmış S.Ayverdi vә Ә.Cәfәrzadәnin yaradıcılığı, mәhz bu 
kontekstdәn tәhlil edilmişdir. Hәm S.Ayverdinin, hәm dә Ә.Cәfәrzadәnin 
istifadә etdiyi söz xәzinәsi içәrisindә Türkiyә vә Azәrbaycan türklәrinin 
әski mәdәniyyәtlәrinә aid әrәb vә fars köklü ifadәlәr dә vardır ki, 
yazıçılarımız bunlardan da istifadә etmәkdәn çәkinmәmişlәr. Fikrimizcә, 
hәr iki yazıçının bu qәbildәn olan söz vә kәlmәlәrdәn istifadә etmәsindә 
hansısa konkret mühüm mәqsәdlәri olmuşdur. Bunlardan biri yeni nәsil 
oxucularının keçmişi ilә әlaqә qurmalarına imkan yaradılmasıdır. Belәliklә, 
hәr iki yazıçının yeni nәsillәr tәrәfindәn o qәdәr dә yaxşı mәnimsәnilmәyәn 
bu tipli söz vә kәlmәlәrdәn әsәrlәrindә istifadә etmәlәri keçmiş, indi vә 
gәlәcәk arasında bir körpü salmağa xidmәt edәn iş kimi 
dәyәrlәndirilmәlidir. Bu tipli söz vә kәlmәlәrdәn istifadә edilmәsindә digәr 
bir mәqsәd dә tәsvir olunan dövrün ruhunu göstәrmәk vә tarixi bir sәhnә, 
belә demәk mümkünsә, dekor formalaşdırmaqdır. Bu vәziyyәt hәr iki 
yazıçının dilini müәyyәn dәrәcәdә ağırlaşdırmışdır. Bununla bәrabәr, 
yazıçıların cümlәlәri qrammatik cәhәtdәn doğru vә mәntiqliliyi, mәzmun 
baxımından axıcılığı vә obrazlılığı ilә diqqәti cәlb etmişdir. 

S.Ayverdi vә Ә.Cәfәrzadә türk dilinin bütün incәliyini, gözәlliyini 
vә zәnginliyini әks etdirmәk üçün әsәrlәrindәki qәhrәmanları öz lәhcәsi, 
dialekti vә jarqonu ilә dindirmişlәr. Ayrı-ayrı obrazların dilindә yaxşı 
mәnada fәrqlәnmә vә özünәmәxsusluq hәr iki yazıçının üslubunun başlıca 
xüsusiyyәtlәrindәndir. Mәsәlәn, S.Ayverdinin romanlarında Adli ilә evin 
xidmәtçisi Süleyman Ağanın, Turşuçu Feyzullahın vә yaxud Köylü 
Osmanın dili bir-birindәn necә fәrqlidirsә, Ә.Cәfәrzadәnin romanlarında da 
Seyid Әzimlә Qurbanqulunun, Sona ilә Narıncın, Cin Cavadla Alışın dili, 
lüğәt tәrkibi vә söz düzümü baxımından bir-birindәn seçilir. Belәliklә, hәr 
iki sәnәtkar sadәcә bәdii dilә deyil, küçәdә adi insanların danışdığı dialektә, 
hәtta türk dilinin fәrqli lәhcәlәrinә dә bәlәd olduqlarını nümayiş 
etdirmişlәr. 

Hәr iki yazıçı mәnanı zәiflәtmәdәn özünәmәxsus bәdii mәzmun 
ortaya qoymuş, bәdii vasitәlәrdәn istifadә etmәklә mәzmunu canlandıra 
bilmişlәr. Xüsusilә daxili monoloqlar, sual cümlәlәri, nida cümlәlәri vә bu 
kimi mәnanı quvvәtlәndirә bilәcәk cümlәlәrlә onlar mәzmuna poetik ruh 
gәtirmişlәr. Bu sәnәtkarların üslubunu şeirә yaxınlaşdıran әn önәmli 
ünsürlәrdәn biri әsәrlәrindә nәzm parçalarına kifayәt qәdәr yer 
vermәlәridir. Hәr iki yazıçının әsәrlәrindә çeşidli nәzm parçalarına yer 

verilmәsi qәhrәmanların daxili alәmini ortaya çıxarmaq, onların hiss-
hәyәcanlarını, düşüncәsini vә ya vәziyyәtlәrini tәsvir etmәk üçün vasitә 
olmuşdur. 

S.Ayverdi vә Ә.Cәfәrzadәnin xalq әdәbiyyatı vә klassik 
әdәbiyyatla bağlı ömürlәrinin sonuna qәdәr apardıqları araşdırmalar, heç 
sözsüz ki, onların yaradıcılıq üslublarına da öz tәsirini göstәrmişdir. Hәr iki 
yazıçı da hәqiqi bir ozan vә ya aşıq kimi bir sıra hallarda әsәrlәrini xalq 
әdәbiyyatı nümunәlәri ilә bәzәmiş vә zәnginlәşdirmişdir. Yazıçıların 
әsәrlәrindә bayatı, mahnı, layla, meyxana, lәtifә, rәvayәt, әfsanә kimi bir 
çox nümunәdәn istifadә edildiyini görürük. Yazıçıların әsәrlәrini sadә bir 
dildә yazmalarında vә oxucu ilә qurduqları xoş ünsiyyәtdә xalq 
әdәbiyyatının tәsiri özünü aydın şәkildә әks etdirmәkdәdir. Mәsәlәn, 
Ә.Cәfәrzadә bütün romanlarında “әziz oxucum” vә ya “әziz dost” kimi 
xitablarla bir ozan kimi oxucusu ilә ünsiyyәt, sәmimiyyәt qurmaq, onu 
romanın içinә daxil etmәk, mövzular arasında daha rahat keçidlәr etmәk vә 
hәtta öz düşüncәlәrini oxucusu ilә paylaşmaq üçün münbit bir imkan 
yaratmışdır. 

S.Ayverdinin vә Ә.Cәfәrzadәnin üslubunda klassik әdәbiyyatın da 
tәsiri az olmamışdır. Mәsәlәn, S.Ayverdinin “Eşq budur” romanında tәsvir 
edilәn sevgili obrazı divan әdәbiyyatı şeirlәrindәn romana köçmüş kimidir. 
Bütün bir şәhәrin kişilәrinin özünә mәftun olduğunu bilәn Mәryәm hәr 
kәsә qarşı biganә hallar nümayiş etdirmәkdә, әtrafındakı aşıqlarını qorxu vә 
ümid içindә yaşatmaqdadır. Hәtta Mәryәm bu halı ilә romanda klassik әrәb 
şairlәrinin ilham qaynağı olaraq tanıdılır. Ә.Cәfәrzadә isә tarixi 
romanlarında Füzuli, Seyid Әzim Şirvani, Nişat Şirvani, Sabir kimi 
Azәrbaycan klassik әdәbiyyatının tanınmış şәxsiyyәtlәrinin hәyat vә 
yaradıcılıq yolunu qәlәmә almışdır. Müәllif bu şairlәrin әsәrlәri ilә 
hәyatları arasında bir әlaqә qurmuş, adlarını çәkdiyimiz şairlәrin 
fәaliyyәtini onların әsәrlәrindәn istifadә edәrәk romanlaşdırmışdır. 
Belәliklә, klassik әdәbiyyatın mәzmun tәrzi inkaredilmәz dәrәcәdә 
Ә.Cәfәrzadәnin әsәrlәrindә özünә yer almışdır. Mәsәlәn, “Sabir” 
romanında Mirzә Әlәkbәr Sabirin Aşqabadda görüb aşiq olduğu vә adına 
ömürboyu qәzәllәr yazdığı Gözәl adlı sevgilisinә heç görüşmәdәn uzaqdan 
olan mәhәbbәtini Ә.Cәfәrzadә klassik әdәbiyyatda rast gәldiyimiz aşiq-
mәşuq әlaqәsi üslubunda qәlәmә almışdır. 

Dissertasiyanın III fәslinin üçüncü yarımfәsli “Samiha Ayverdi vә 
Әzizә Cәfәrzadәnin tarixi roman janrının formalaşmasında ve 
inkişafında rolu” adlanır. Bu fәsildә S.Ayverdi vә Ә.Cәfәrzadәnin qәlәmә 

aldıqları әsәrlәr tarixi roman janrının inkişafında oynadıqları mühüm rola 
görә tәhlil edilmişdir.  

S.Ayverdi romanlarının әksәriyyәtindә mәnәvi dәyәrlәrin fәrd vә 
cәmiyyәt üçün әhәmiyyәtindәn vә elәcә dә mәhәbbәt mövzusundan bәhs 
etmişdir. S.Ayverdi mәhәbbәt anlayışını bütün romanlarında Allaha 
mәhәbbәt kimi qәlәmә almışdır. Bununla Türkiyә әdәbiyyatının 
yenilәşmәsinin başlanğıcı sayılan “Tәnzimat” dövründәn sonra mәhәbbәti 
klassik mәsnәvilәrdә vә dastanlarda işlәndiyi kimi tәsәvvüf formasında 
qәlәmә alan ilk roman yazarı  da mәhz S.Ayverdi olmuşdur. Sonrakı 
dövrlәrdә Әminә İşınsu, Sadıq Yalnızuçanlar, Nazan Bekiroğlu, Әlif Şәfәq, 
Әhmәd Ümid, İsqәndәr Pala kimi yazıçılar S.Ayverdinin yolu ilә gedәrәk 
әsәrlәrini yazarkәn tәsәvvüfdәn mәnbә kimi istifadә etmiş, tәsәvvüfdәki 
Allaha mәhәbbәt vә digәr mövzulara romanlarında yer vermişlәr. 

Ә.Cәfәrzadә roman sujetlәrini Azәrbaycan tarixinin konkret 
hadisәlәri vә şәxsiyyәtlәri üzәrindә qurmuş, belәliklә, hәm sovet rejiminin 
senzurasından qısmәn dә olsa xilas olmuş, hәm dә bu şәxsiyyәtlәr vasitәsilә 
vәtәn vә millәt sevgisini, milli tarix şüurunu oxucusunda oyandırmağa 
çalışmışdır. Bu vәziyyәtdә, Ә.Cәfәrzadәnin tarixi romanları sovet dövründә 
hakim ideologiya ilә uzlaşmamaqla Azәrbaycan әdәbiyyatında mühüm 
әhәmiyyәt kәsb etmişdir. Mәsәlәn, Azәrbaycanda milli, müstәqil dövlәtin 
qurulması fikrinin formalaşmağa başladığı 1981-ci ildә “Bakı-1501” 
romanının nәşr edilmәsi ilә Azәrbaycan әdәbiyyatında tarixi roman janrı 
yeni keyfiyyәt mәrhәlәsinә qәdәm qoymuşdur. Çünki Ә.Cәfәrzadә Şah 
İsmayılın 500 illik yubileyinә hәsr etdiyi romanda Şah İsmayılın savaşlarla 
dolu hәyatından vә şairliyindәn daha çox onun Azәrbaycanda milli dövlәtin 
qurulması vә vәtәnin birliyi istiqamәtindәki fikirlәrinә vә fәaliyyәtlәrinә 
geniş yer vermişdir. Azәrbaycan әdәbiyyatında bu dövrdә Ә.Cәfәrzadә ilә 
bәrabәr F.Kәrimzadә, Ә.Nicat, İ.Mәlikzadә, İ.Hüseynov, M.Süleymanlı vә 
başqa bu kimi yazıçıların qәlәmә aldıqları bu mәzmunlu tarixi romanlar 
irәlidә Azәrbaycan xalqının ortaya qoyacağı müstәqillik vә demokratiya 
uğrunda hәrәkat üçün siyasi, ideoloji vә mәnәvi zәmin hazırlamışdır. 

Türkiyә әdәbiyyatında yazıçılar cәmiyyәtdә gedәn hadisәlәri 
araşdırarkәn S.Ayverdiyә qәdәr fәrd vә onun psixologiyasına kifayәt qәdәr 
yer vermәmişlәr. S.Ayverdi isә müasirlәrindәn fәrqli olaraq romanlarını 
türk cәmiyyәtinin yaşadığı tarixi hadisәlәrin fәrdin daxili alәmindә 
yaradacağı çәtinliklәr, dәyişiliklәr müstәvisindә qәlәmә almışdır. Yazıçı 
tarixi hadisәlәrin cәmiyyәt hәyatına tәsirinә toxunarkәn insan faktoruna 
ciddi әhәmiyyәt vermiş, psixoloji tәhlillәrin kömәyi sayәsindә onun daxili 

alәmini tәhlil etmәyi bacarmışdır. Belәliklә, S.Ayverdi Cümhuriyyәt 
dövründә türk romanının fәrdә istiqamәtlәnәrәk psixoloji üstünlük 
әldәetmәsindә hәm müasiri olduğu yazıçılar, hәm dә sonrakı dövr yazıçılar 
üçün nümunә olmuşdur. 

Ә.Cәfәrzadәnin dә Azәrbaycan әdәbiyyatında tarixi romanın 
formalaşmasına vә inkişafına tәsiri onun, heç şübhәsiz ki, Azәrbaycan 
tarixinin әvvәldәn toxunulmamış sәhifәlәrini “vәrәqlәmәsi”dir. Yuxarıda 
qeyd etdiyimiz kimi, Azәrbaycanın yetmiş ildәn artıq sovet hakimiyyәtinin 
tәrkibindә olduğu dövrdә bir sıra tarixi mövzuların әdәbiyyatda işlәnmәsinә 
ciddi qadağalar qoyulmuşdur. Müstәqilliyin әldә olunması ilә Ә.Cәfәrzadә 
“Zәrrintac-Tahirә”, “İşığa doğru”, “Gülüstandan öncә”, “Xәzәrin göz 
yaşları”, “Rubabә Sultanım” romanları ilә o zamana qәdәr işlәnmәmiş 
mövzu vә ideyaları Azәrbaycan әdәbiyyatına gәtirә bilmişdir. 

Türkiyә vә Azәrbaycan әdәbiyyatında 1930-cu illәrdәn sonrakı 
dövrdә maraqlı mәzmun vә bәsit fabula ilә hәr yaşa vә mәdәni sәviyyәyә 
uyğun bir sıra tarixi roman yazılmışdır. Populyar tarixi roman adı ilә 
qruplaşdırılan bu romanlarda bәdii ahәng gözlәnilmәmişdir. İstifadә edilәn 
dil dә son dәrәcә bәsitdir. Hadisәlәrlә zәngin olan bu romanlarda mәqsәd 
oxucunu sәrgüzәştә cәlb etmәk, onda maraq vә hәyәcan hissi oyatmaqdır. 
S.Ayverdi vә Ә. Cәfәrzadәnin tarixi roman janrının formalaşması vә 
inkişafındakı әn önәmli rollarından biri dә yuxarıda bәhs etdiyimiz 
populyar tarixi romanların dәbdә olduğu bir dövrdә estetik dәyәri olan 
tarixi romanlar ortaya qoymalarıdır. Belәliklә, hәm S.Ayverdi, hәm dә 
Ә.Cәfәrzadә hәyatı, cәmiyyәti tәhlil edәn, fәrdlәrin psixoloji vәziyyәtini 
işıqlandırmağı bacaran,  mәzmun zәnginliyinә vә mәna dәrinliyinә malik 
әsәrlәr bәxş etmәklә Türkiyә vә Azәrbaycan cәmiyyәtinin bәdii-estetik 
düşüncәsindә modern roman janrının inkişafında mühüm rol oynamışlar. 

Dissertasiyanın Nәticә hissәsindә tәdqiqatın yekunu olaraq әldә 
edilmiş elmi-nәzәri nәticәlәr on iki maddәdә ümumilәşdirilmişdir. Qeyd 
olunmuşdur ki, S.Ayverdi vә Ә.Cәfәrzadәnin tarixi romanları Türkiyә vә 
Azәrbaycan әdәbiyyatlarında bu gün dә önәmli mövqәdә dayanmaqdadır. 
Hәr iki yazıçı modern romanın imkanlarından uğurla istifadә etmәklә 
Türkiyә vә Azәrbaycan әdәbiyyatlarında tarixi roman janrının 
modernlәşmәsindә vә bәdii-estetik sәciyyә qazanmasında mühüm rol 
oynamışlar. 

Dissertasiyanın әsas mәzmun vә müddәaları aşağıdakı mәqalәlәrdә 
öz әksini tapmışdır. 

Murat Değer 
Genre of historical novel in the Literature of Turkey and Azerbaijan 
(on the basis of creativity of Samiha Ayverdi and Aziza Jafarzade) 

 
S u m m a r y 

 
Novel genre in the literature of Turkey and Azerbaijan formed at 

the result of the translations of European Literature after second half of 
XIX century. National literature, folklore, topics from classic literature, 
stylistic, creativity peculiarities are used on formation and development of 
historical novels in the literature of Turkey and Azerbaijan. Interest to the 
historical novels enhance regarding with establishment of national state, 
from 1920s. At the same period, socialist realism was reflected in each 
work as ideology of the regime in the literature of Azerbaijan.  

Using Constitutional rights, dated 1961, in Turkey, writers reflected 
their ideologies in historical novels, exceeding official ideology. After 
1980, new style, postmodernism arises in Turkish novel. On the other hand, 
topics in historical novels of Azerbaijan went far from official ideology at 
the result of the softening of soviet regime from 1960 and devoted to the 
human and society life. Interest to the unopened pages of Azerbaijan 
history enhances with the independence of Azerbaijan from 1990s.  

Undoubtedly, S.Ayverdi and A.Jafarzade wrote their works for 
expressing of definite truth, thought and idea. Important source on 
formation of the personality of S.Ayverdi was Islamic mysticism. 
A.Jafarzade appealed to the historical topics for application of national 
consciousness and patriotism to the readers in her works, as well as avoided 
serious censure of soviet regime. S.Ayverdi and A.Jafarzade researched 
political and public problems among people in her novels from historical 
context, after carrying out several public analyses, proposed solution ways 
from point of intellectual man, possessing national consciousness.   

S.Ayverdi and A.Jafarzade did not limit the novels with the 
description of life of historical images, using narrating methods of modern 
novel, made apparent internal world of images, by this mean, reflected the 
effect of historical events to the life of individuals, society and their 
psychological condition in their works. Successfully using possibilities of 
modern novel, S.Ayverdi and A.Jafarzade made important role on 
acquisition of artistic –esthetic characteristic in historical novel genre of the 
literature of Turkey and Azerbaijan.  

 Мурат  Дегер 
Жанр исторического романа в турецкой и азербайджанской литературе 

 (На основе творчества Самихы Айверди и Азизы Джафарзаде) 
 

Р е з ю м е 
          
             Жанр романа в турецкой и азербайджанской литературе стал 
формироваться лишь во второй половине XIX в. в связи с появлением 
переводов из европейских литератур на национальные языки. В то же 
время следует cказать, что в появлении и развитии жанра 
исторического романа использовались мотивы фольклора, эпических 
образцов и их стилевые особенности. В 1920-ые годы в связи с 
построением Турецкой Республики интерес к историческим романам 
значительно возрос. Такая же тенденция почти  характерна и для 
азербайджанской литературы, где метод социалистического реализа в 
каждом из появляющихся произведений выражал идеологию 
советского режима. 
             В Турции после появления Конституции 1961 года, используя 
конституционные права, писатели все шире выходили за рамки 
государственной политики и стали выражать свои идеологические 
взгляды в исторических романах. А с 1980-года в Турции все 
популярнее стал новый тип романного творчества – постмодернизм. С 
другой стороны, с 1960 года в связи с лояльным отношением местного 
режима к искусству и литературе и в Азербайджане писатели, 
уклоняясь от официальной политики, для темы своих произведений 
подбирали проблемы, связанные с жизнью родного народа и 
общества. А известные события 1990-ых годов направляли писателей 
на темы, находящиеся до того периода под запретом.  
            С. Айверди и А.Джафарзаде не ограничивались в своих 
романах лишь жизнью и деянием своих образов и персонажей, умело 
используя средства художественного изображения, они выявляли 
внутренний мир своих героев, чем и отражали жизнь не только 
конкретного индивида, личности и общества, но и сумели вникнуть в 
психологическую характеристику отображенной действительности. 
Каждый из писателей, удачно используя возможности модернистского 
романа, сыграл важную роль в формировании жанра и вдохнули в 
него новое художественно-эстетическое качество как в турецкой, так 
и азербайджанской литературе.  

